Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN ORDINARIA O 8 DE XANEIRO DE 2009, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 8 DE XANEIRO DE 2009.-

No Salón de Sesións da Casa do Concello de Ames, ás vinte horas e trinta minutos do día oito de xaneiro de dous mil nove, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:

	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos
	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olaia Alvite del Río 

Xosé M. Fernández López

David Santomil Mosquera

Vítor Vicente Díaz

Mercedes Vidal Baamonde 




A presente sesión ordinaria é a correspondente ao mes de decembro de 2008. Dado que a referida sesión, conforme ao réxime de periodicidade das sesións plenarias debería celebrarse o xoves 25 de decembro (Nadal e festivo estatal), en cumprimento do acordo de organización adoptado polo pleno do concello o día 29 de xuño de 2007, se trasladó automáticamente ao primeiro xoves hábil seguinte , que resultó ser o día 8 de xaneiro de 2009.
Non asiste, pero xustifica a súa ausencia, a concelleira do grupo municipal socialista dona Isabel González Cancela.

Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todas e todos os presentes e da comezo a sesión ordinaria do Pleno municipal correspondente ó día 8 de xaneiro de 2009. 

A) PARA DAR CONTA:

Punto primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde don Carlos Antonio Fernández Castro  informa á Corporación que a de hoxe é a sesión do pleno ordinario correspondente ao mes de decembro, e que foi trasladada de data  por mor das festividades de nadal. 
Continúa dicindo aos presentes que aproveita a ocasión, sendo este o primeiro pleno do ano 2009, para felicitar a todas e a todos o aninovo e trasladarlles os mellores desexos ás persoas que comparten cada día o traballo municipal, así como ás súas familias.

No que atinxe a este primeiro punto da orde do día, o señor alcalde di que o ano 2008 se rematou co decreto 1.282,  que comparando esta cifra coa da mesma data do ano anterior,  968 decretos, hai 314 decretos mais, o que se corresponde cun 32,5 por cento de incremento, feito que reflicte a evolución deste concello ano tras ano. 
Manifesta tamén que, como sempre, os decretos ditados pola Alcaldía dende a derradeira sesión plenaria ordinaria estiveron a disposición de todas/os as/os concelleiras/os na Secretaría Xeral, en papel timbrado da Xunta de Galicia, ademais dos duplicados existentes nos distintos departamentos do concello.
B) PARA DELIBERACIÓN E ACORDO:
Punto segundo.- Aprobación, se procede, da acta anterior.

Toma a palabra o señor alcalde don Carlos Antonio Fernández Castro para dicir: “Temos unha acta que sometemos a aprobación,  a correspondente á sesión celebrada polo pleno do concello o día 27 de novembro do ano 2008. Ábrese unha quenda de intervencións. Ten a palabra o señor Amor”.

Intervén o voceiro do grupo municipal popular don Santiago Amor Barreiro para dicir: “ Houbo unha pregunta miña, a número 10,  sobre se as beirarrúas de Tarrío ían ir rematadas en plaqueta ou en formigón, e me consta que por parte do concelleiro don Gustavo Nieto houbo un comentario ao respecto, que non se reflectiu na acta, probablemente porque non se recollera na gravación. Gustaríame que se recollese”.
Intervén o concelleiro de infraestruturas e obras don Gustavo Nieto Santiago para dicir: “ Eu contestei que as obras  están rematadas e o remate das beirarrúas é en formigón”.

Intervén a señora secretaria da corporación dona Rosa Ana Prada Queipo para dicir: “ Quedaría entón as obras están rematadas e as beirarrúas van en formigón”.

Intervén o concelleiro do grupo municipal popular don Emilio Martínez Carballeira para dicir: “ No 4º parágrafo da páxina 33, segunda liña, onde di “a pista que pasa por diante da pista  de Costoia” debe dicir a  capilla (ou capela) de Costoia, non pista”.
Toma a palabra o señor alcalde don Carlos Antonio Fernández Castro para dicir: “ Se non hai mais intervencións sometemos a acta á aprobación do pleno coas correccións sinaladas. Aproveito este momento para reflectir a ausencia da concelleira dona Isabel González Cancela, que está de viaxe,  polo tanto é unha ausencia xustificada.
Por unanimidade da corporación queda aprobada a acta correspondente á sesión ordinaria do día 27 de novembro de 2008, coas correccións indicadas polos concelleiros señor Amor e señor Martínez. 
Punto terceiro.- Nova distribución de anualidades da obra “Abastecemento en Ames e Brión (1ª Fase) Ames-Brión (A Coruña). CLAVE OH.215.799”.

Toma a palabra o señor alcalde don Carlos Antonio Fernández Castro para dicir: “ Este punto se corresponde cun escrito remitido pola Consellería de Medio Ambiente e Desenvolvemento Sostible, concretamente pola Empresa Pública de Obras e Servizos Hidráulicos, que con  data 16 de decembro de 2008 e rexistro de entrada do concello de 18 de decembro nos di que a Administración Hidráulica de Galicia está a tramitar o expediente da obra “Abastecemento en Ames e Brión (1ª Fase)”, cofinanciada por este ente público e polos concellos de Ames e Brión, e que para seguir coa tramitación do expediente, previo á súa licitación,  é necesario que o órgano competente do concello modifique a distribución das anualidades aprobadas polo pleno do concello, ao ser inviable a estas alturas do ano que esta actuación conte coa anualidade 2008. 
Se solicitan deste concello,  en primeiro lugar,  certificación do acordo do pleno no que se distribúan as anualidades aprobadas no pleno celebrado o 26 de xuño de 2008, as novas anualidades son para o ano 2009:  327.757,34 euros, para o ano 2010:  327.757,34 euros e para o ano 2011:  163.878,66 euros. En segundo lugar solicitan unha certificación da intervención municipal do concello onde se indique a existencia de crédito axeitado e suficiente na contía correspondente para a nova distribución de anualidades, e en terceiro lugar unha certificación da dispoñibilidade dos terreos necesarios para a execución das obras e a súa posta a disposición,  libres de cargas e gravámenes,  a favor da Administración Hidráulica de Galicia. 
O que se somete a este pleno hoxe é o primeiro punto, a aprobación destas novas anualidades. Abrimos unha quenda de intervencións. Ten a palabra o voceiro do BNG”.
Intervén o voceiro do grupo municipal do BNG don Xosé Manuel Fernández López para dicir: “ Cando se tratou en novembro este punto o noso grupo xa manifestou a súa conformidade, e fixemos daquela tres comentarios. O primeiro referido a aspectos medioambientais, os cales quedaron mais ou menos explicados. O segundo referente á existencia de crédito, que tamén se aclarara. O terceiro referíase a que se velase polo cumprimento dos prazos, e neste aspecto vemos que parece que se van retrasar mais do previsto, antes era para o ano 2010 e agora é para o 2011. En canto ao financiamento, aínda que non ven agora ao caso, interesaríanos aclarar cómo queda, xa que os orzamentos do 2008 quedan prorrogados no ano 2009. Queremos saber o financiamento  dos 327.757,34 euros que se necesitan para o ano 2009, a situación administrativa en que quedaría este tema”.
Intervén o concelleiro do grupo municipal popular don Ramón García Argibay  para dicir: “ Tamén nós no pleno de xuño, cando se tocou este tema, manifestáramos a nosa preocupación polo cumprimento de prazos. Vemos que a partida do 2008 pasa para o 2011, e polo tanto hai un incumprimento de prazos. Aínda así estamos a favor porque consideramos que é unha infraestrutura moi necesaria para o concello de Ames, pero queremos mostrar a nosa preocupación, porque xa dixeramos naquel pleno, e o reiteramos agora,  que se publicita mais que se xestiona”.
Toma a palabra o señor alcalde don Carlos Antonio Fernández Castro para dicir: “ Moitas grazas. Respondendo ás súas intervencións, debo dicir que nós compartimos a preocupación por executar esta obra canto antes. Seguimos a dicir que a obra é un magnífico logro para este concello, é unha obra de grande envergadura, as cales son logros reais no momento en que se executan, por iso a nosa preocupación por vela executada, coas máquinas traballando; pero é unha preocupación limitada, porque do propio comunicado que nos manda a Empresa Pública de Servizos Hidráulicos, dependente da Consellería de Medio Ambiente e Desenvolvemento Sostible,  se extrae unha conclusión clara e contundente, xa que comezan por afirmar, no inicio do texto  que “A  Administración Hidráulica de Galicia está a tramitar o expediente da obra”.  
Polo tanto non hai paralización na decisión política que supón que teñamos un financiamento do 80% por parte da Administración Autonómica e só dun 10% por cada un dos concellos. En canto aos prazos, nas obras grandes e importantes sempre pode haber un desfase no tempo debido a trámites burocráticos, dispoñibilidade de terreos, etc., pero non hai ningún paso atrás.  No escrito se nos comeza dicindo que se está a tramitar o expediente da obra, xa non o expediente administrativo. 
Compartimos a preocupación, canto antes mellor, canto antes vexamos licitándose esta obra no boletín correspondente mellor, canto antes vexamos a adxudicación mellor, pero é unha preocupación parcial, porque estas obras, como ocorre sempre, atravesan distintas fases ata que chegan a ser unha realidade. A Administración é así, a propiedade do solo é así,  e en xeral sempre son trámites mais longos do que quixeramos, e como de momento preferimos non ter que recorrer a expropiacións para a dispoñibilidade do solo,  estamos gastando algún tempo nos trámites previos, pero insisto en que non é unha mala noticia, senón a confirmación do compromiso dun financiamento por parte da Xunta e de que están traballando no expediente da obra.
Respecto do crédito,  nos orzamentos do ano pasado tíñamos feita unha reserva vinculada a enaxenación de patrimonio, no orzamento deste ano -de momento orzamento prorrogado, aínda que espero que ao longo deste exercicio teñamos un orzamento ordinario- faremos as xestións necesarias para o financiamento desta obra, na parte que nos corresponde.
Respecto da dispoñibilidade dos terreos, estamos a traballar neste asunto. Fixéronse xa bastantes xestións cos propietarios dos terreos e todo fai indicar que nas próximas semanas poderemos asinar documentos de dispoñibilidade, e nos casos, de habelos, en que non, teremos que iniciar os trámites de expropiación. Creo que non hai ningún motivo de alarma, simplemente deberemos estar todos os días enriba do tema para facer os trámites necesarios.  Tamén é certo que as anualidades que figuran para o financiamento non son estritamente proporcionais coa previsión da duración da obra, e nestes momentos en que as empresas construtoras están facendo ofertas moi por baixo e  poñendo prazos de construción por baixo do previsto e do orzamentado,  é tamén moi previsible que esas fases económicas non se correspondan exactamente coas fases de execución da  obra.  
Nós temos unha experiencia recente, que é  a de clausura e selado do vertedoiro de lixo, que tiña orzamentadas unhas contías a  mais longo prazo do que se executou a obra. A execución da obra gañou varios meses respecto do prazo inicialmente previsto. Fago votos porque aconteza o mesmo con esta obra e que a empresa adxudicataria sexa quen de facelo acurtando prazos aínda que o financiamento obedeza á fórmula que temos reflectida. 
Suficientemente debatido este asunto e como non desexan facer uso da palabra nunha segunda quenda de intervencións, sometemos este asunto a votación. 
Rematadas as intervencións o pleno da corporación, por unanimidade dos seus membros presentes, adoptou o seguinte acordo: 

Primeiro.- Modificar o acordo adoptado por este mesmo órgano en sesión plenaria de data 26 de xuño de 2008 no seu punto terceiro, apartado noveno, comprometéndose este Concello a achegar á Administración Hidráulica de Galicia pola obra “Abastecemento en Ames e Brión (1ª Fase) Ames-Brión (A Coruña). CLAVE OH.215.799” a cantidade de 819.393,34 €, correspondente ao 10 % do orzamento das obras que financiará o concello, coas seguintes anualidades: 

· Ano 2009: 327.757,34 euros

· Ano 2010: 327.757,34 euros

· Ano 2011: 163.878,66 euros.
C) PARA CONTROL DO GOBERNO:
Punto cuarto.- Mocións.
Toma a palabra o señor alcalde don Carlos Antonio Fernández Castro para dicir: “ No momento da convocatoria deste pleno non había ningunha moción para incorporar á orde do día,  e polo tanto este punto está baleiro. Se desexan presentar unha moción por urxencia é o momento. Ten a palabra o voceiro do BNG”. 

Intervén o voceiro do grupo municipal do BNG don Xosé Manuel Fernández López para dicir: “Considero preciso dar unha explicación respecto da moción presentada hai dúas semanas e media polo  BNG  respecto das propostas do Fondo de Investimento Local. Presentabamos unha proposta cunha serie de proxectos para discutir, de feito propuxemos que se reunisen os voceiros dos tres grupos municipais para estudar a posibilidade dunha proposta conxunta. 
Nós presentabamos dez proxectos, pero o goberno municipal entendeu que non era necesario e na Xunta de Goberno celebrada onte foron aprobados os proxectos que van destinar a este fondo. Con respecto do órgano que ten que aprobar eses proxectos había dúbidas,  supoño que a Xunta de Goberno contaría cos informes preceptivos, e polo tanto non imos cuestionar iso na medida en que os técnicos municipais o avaliarían, aínda que é ben sabido por parte de todos que en moitos concellos está habendo dúbidas. 
En todo caso, o goberno xa os aprobou, e cando menos tres dos proxectos que o BNG propoñía están incluídos, polo tanto esa parte satisfainos, coincidimos. Entendiamos que ía haber unha porcentaxe moi alta de coincidencia, aínda que nós tiñamos outro criterio, que era que as infraestruturas do medio rural, saneamento, abastecemento e vías deberían levar tamén cando menos un investimento dun 20%, pero o grupo de goberno non o entendeu así.
Outros proxectos quedan aí pendentes, como o Centro Sociocultural de Ortoño, os aparcadoiros no Milladoiro e Bertamiráns ou a dársena de autobuses do colexio Agro do Muíño, supoñemos que se irán afrontando por outras vías de financiamento. Con respecto ao cemiterio é unha infraestrutura necesaria, seguimos crendo, como xa dixemos mais dunha vez, que hai mais medidas para afrontala, xa que é unha infraestrutura que xera unhas economías e que vai haber un período de explotación, críamos que era unha desas obras que se podería afrontar cun tipo de licitación de obra pública, de xeito que non houbera que detraer recursos doutros proxectos, pero o goberno municipal decidiu afrontalo dun xeito conxunto e polo tanto, nesta tesitura, a moción que nós presentamos non ten sentido traela agora por urxencia, por esta causa críamos necesario dar esta explicación”.
Toma a palabra o señor alcalde don Carlos Antonio Fernández Castro para dicir: “ Efectivamente, con data de rexistro de entrada 16 de decembro, o grupo municipal do BNG presentou escrito que cualificaba como moción, cuxa parte dispositiva instaba ao pleno da corporación  a comprometerse a adoptar as medidas necesarias para incluír a execución dunha serie de proxectos no Plan estatal de Investimento Local, e efectivamente, propoñían creo que dez obras. Tamén instaban a que o pleno aprobara a creación dunha comisión de seguimento extraordinaria, formada por un representante do goberno local e outro de cada un dos grupos municipais, no prazo máximo de quince días. 

Creo lembrar que cando se presentou esta moción, nós aínda estabamos pendentes, tras a lectura do Real Decreto que regula o  Fondo de Investimento Local, de saber se a competencia das obras a incluír neste plan correspondía á Xunta de Goberno Local ou era  do Pleno do concello, porque o Real Decreto di que serán aprobados por un órgano ou outro segundo o seu caso; como tiñamos esa dúbida recabamos os oportunos informes, porque mal faríamos se sendo competencia da Xunta de Goberno o trouxéramos a pleno ou viceversa, e unha vez resolto polos servizos xurídicos que é competencia da Alcaldía e  por delegación da Xunta de Goberno, o goberno municipal actuou en consecuencia e levouno á Xunta de Goberno Local. 
Tamén teño que dicir que cando vimos esta moción e a consecuente nota de prensa do grupo municipal do BNG,  levamos unha certa satisfacción ao ver que coincidiamos probablemente no cen por cen das obras, outra cousa é cómo distribuílas. O Fondo ten unha contía de 4.345.593 euros, e nós tiñamos que facer as contas, desa cifra non podíamos excedernos moito xa que todo no que nos excedamos temos que financialo de fondos propios e polo tanto tiñamos que axustarnos o mais posible. Así o Parque recreativo central do Milladoiro está, a construción de vestiarios no campo de fútbol municipal está tamén está (ata onde chegaron os cartos, xa que houbo que adaptar un pouco ese proxecto) e no caso do cemiterio, coincidindo co que falamos os tres grupos municipais no derradeiro pleno da conveniencia de executar esta obra canto antes, e tendo adquirido nós tamén un compromiso no propio pleno de acometela con prioridade, agora temos a oportunidade “de ouro” de podelo facer con este plan. Poderíamos ter optado por licitar a execución da obra vinculada á xestión, pero a verdade é que tendo en conta a experiencia do expediente de construción e licitación da piscina climatizada, entendemos que, seguindo ese mesmo modelo, o cemiterio convén que o executemos nós, independentemente do sistema de xestión que logo utilizaremos. 
Eu repasei, na acta que acabamos de aprobar, a intervención  do voceiro do BNG, que pedía que se sacase a concurso con outro sistema de xestión, como licitación de obra pública, e remataba dicindo que ao seu grupo  non lle satisfacía  totalmente porque crían que podía ser un risco investir 200 mil euros se as obras non se executaban cunha perspectiva temporal a medio prazo, e que o que si pedirían ao goberno municipal en relación ao cemiterio era o compromiso para elaborar o proxecto definitivo e programar as fases para que a secuencia de obra non se rompera e estivera canto antes funcionando o cemiterio. Creo que prevalecía a solicitude de que a secuencia da obra non se rompera, mais que o propio debate sobre o modelo de cómo facelo. 

O señor Argibay tamén tivo unha intervención parecida,  no sentido da conveniencia que todos víamos, de que o cemiterio estivese canto antes. Co seu grupo houbo unha serie de conversas onde nós explicamos qué era o que pretendíamos facer, os representantes do grupo popular escoitaron as nosas propostas e había un coñecemento, do que íamos plantexar, que por outra banda non era nin mais nin menos que o que tiñamos no orzamento do ano 2008. 
Ao remate de todo este proceso vemos que estamos a facer unha parte importante das obras previstas sen ser necesario enaxenar patrimonio, e polo tanto este plan de Zapatero, é unha bendición de Deus para os concellos, nos vai permitir acometer unha serie de obras importantes con fondos que non saen directamente das arcas municipais. É unha partida boa e a mín me parece que o facemos sen unha grande confrontación respecto das inversións seleccionadas e aprobadas na Xunta de Goberno Local, que é onde segundo os informes –que son os que fundamentan basicamente a nosa actuación- se tiñan que aprobar Pero tamén miramos ao noso redor e falamos coa maior parte dos concellos da nosa bisbarra, preguntando cómo ían resolver o asunto da competencia, e esta mesma mañá o alcalde de Brión manifestoume que xa lle entregara a documentación á secretaria do seu concello para aprobar en Xunta de Goberno. É público, e así saíu nos medios de comunicación, que noutros concellos limítrofes, coma o de Teo, o grupo de goberno tamén optou por levar á Xunta de Goberno Local a aprobación das obras a incluír neste investimento. Algúns outros concellos da bisbarra, como poda ser Negreira, manifestaron que van levar tamén os proxectos á Xunta de Goberno Local,  e polo tanto a nosa práctica é a que poñen en marcha os demais concellos, facéndoo ademais sen confrontación con ningún dos grupos da oposición,  porque todas as obras incluídas son consideradas de xeito consensuado como convenientes. 
Foi, pois, una boa solución non incluír como moción unha proposta que nos podería levar a unha confrontación sobre o órgano legalmente competente. Teño coñecemento de que no concello de Teo o alcalde non permitiu nin sequera que se votase a urxencia das mocións que sobre este asunto creo que presentaban por separado os dous grupos da oposición. Afortunadamente iso aquí non ten lugar, boa mostra de que facemos as cousas do xeito mais correcto posible, tamén teño que dicir que o grupo de goberno escolleu estas obras dentro dun conxunto, e que poderíamos subscribir tamén seguramente na nosa proposta calquera das que propoñía o grupo do BNG, pero por cuestión de aritmética  non temos mais remedio que seleccionar, o que non quere dicir que rexeitemos ningunha, simplemente non cadraban as contas porque temos un límite. 
Se separabamos un 20% do Fondo para proxectos concretos de saneamento e abastecemento no medio rural, reducíamos nunha contía importante o total. Optamos por un criterio que entendemos defendible e razoable -aínda que, como sempre, opinable-  que é que hai obras que pola súa contía é moi difícil conseguir financiar con financiamento alleo, porque por exemplo propoñerlle a unha consellería que queremos cofinanciar pero facéndose eles cargo da maior parte, unha obra de dous millóns de euros, pedirlles case un millón e medio, é inviable,  pero sen embargo conseguir que nos axuden a financiar unha obra de douscentos mil euros é bastante mais razoable. 
Así,  que, postos a escoller e sen ter ningún compromiso previo, unha obra como pode ser a dársena de autobuses do CEIP Agro do Muíño, que non renunciamos a facer e dexemamos executar o antes posible, é mais facilmente negociable cunha consellería ou mesmo coa Deputación Provincial. Pero o cemiterio, que andaba polo millón seiscentos mil euros, asusta mais. De aí o feito de meter obras de maior envergadura neste plan, pero podemos pedirlle despois ás outras administración que nos axuden a financiar outras”. 
Intervén o voceiro do grupo municipal do BNG don Xosé Manuel Fernández López para dicir: “ Neste tono distendido no que estamos a falar e sendo un tema xa pechado só vou facer tres comentarios. O primeiro refírese ao órgano competente,  está claro que había dúbidas xeralizadas, porque mesmo houbo mocións do PSOE noutros concellos no mesmo sentido que a nosa, incluso unha das propostas que eu trasladei á moción procede doutra do PSOE, pero unha vez que se aclara esa dúbida, ao poñerse de acordo os técnicos, o órgano competente é quen ten que asumir a responsabilidade. En segundo lugar, en canto aos cálculos, son catro millóns e pico, mais o que poidamos poñer nós. A nós tamén nos cadraban as nosas contas na medida en que non colocabamos o cemiterio ao pensar que podería utilizarse outro tipo de xestión. Hai outras obras que son non insignificantes pero que teñen unha contía moi pequena, como os aparcadoiros provisionais dos que xa falamos aquí algunha vez.  En canto á  A Travesía do Porto e o Parque recreativo central, non sei exactamente cómo van quedar ata que vexa os proxectos, pero unha parte da financiación deses dous proxectos corresponde aos sectores S-14 e S-15, por tanto a porcentaxe que lle corresponde ao concello, concretamente na Travesía do Porto,  é relativamente pequena, non sei exactamente a cantidade.”
Toma a palabra o señor alcalde don Carlos Antonio Fernández Castro para dicir: “ Na Travesía do Porto en concreto temos unha aportación de 553.670 euros, que restan dos catro millóns e pico do Fondo”.
Continúa dicindo don Xosé Manuel Fernández López: “ Xa, pero insisto e teño que dicir que  a nós tamén nos cadraban as contas.  Por último, ese argumento de que como non executamos o proxecto no 2008 agora no 2009 vánnolo facer outras administracións, penso que é facer da necesidade virtude. Como argumento dialéctico pode servir, pero con ese criterio teriamos que ir deixando sen facer moitas obras,  a ver se ven alguén doutra administración no ano seguinte e axuda a facelas”.
Intervén o concelleiro do grupo municipal popular don Ramón García Argibay  para dicir: “ Nas obras a incluír no fondo aprobado polo goberno por Real Decreto, non ía haber discrepancias, porque a información que vostede nos proporcionou nos pareceu oportuna e a temos que agradecer. En calquera caso insisto en que seguramente non habería problema en que viñera a pleno, e penso que o tema de quén ten a competencia para aprobar este tipo de obras está resolto polos informes dos técnicos municipais e xa non hai nada mais que dicir, pero de modo anecdótico, na páxina web da Fegamp hai colgado un documento que di  “procedemento” e no terceiro punto manifesta que a potestade para decidir será da Xunta de Goberno naqueles concellos adaptados á lei de grandes cidades e do pleno nos restantes concellos”.
Toma a palabra o señor alcalde don Carlos Antonio Fernández Castro para dicir: “ Iso é soamente  unha guía”.

Continúa dicindo o concelleiro don Ramón García Argibay: “ Sí, é unha guía, e deixa claro que ata a propia Fegamp non o ve claro. En canto ao que dicía vostede do “plan Zapatero” penso que é unha forma de ver o vaso medio cheo ou medio baleiro, porque levamos anos de retraso, e se non fora por estes catro millóns e pico,  aquí non se facía nin unha sola obra, xa que o orzamento, como dixemos nós no seu día, era ficticio e irrealizable e o tempo pon a cada un no seu sitio, porque mais do 90% está sen realizar. 
A consecuencia é que se non fora por estes catro millóns e pico, que ademais son froito dunha grave crise que está a sufrir o país, gobernado polo partido socialista, este concello e outros do país, do PSOE, do PP, etc., non se poderían beneficiar deste tipo de medidas.  A conclusión que se saca é que se nós executabamos as partidas do orzamento tal e como estaba previsto,  isto sería unha marabilla, porque teriamos a maiores mais de catro millóns para completar e facer mais obras, cousa que non está sucedendo. De aí a nosa crítica en canto ao orzamento, pero benvidos sexan eses catro millóns e pico de euros. O que hai que deixar moi claro é que é froito da crise económica que está a sufrir España, gobernada polo partido socialista. 
En canto ao que dicía o BNG de que o PP e o PSOE “se cargaban” o parque central do Milladoiro, se hai unha partida orzamentada dentro deses catro millóns trescentos mil euros,  quere dicir que vai ser realidade ese parque. Cando o partido popular tomou a decisión que tomou no asunto da parcela para o parque de bombeiros e cando dixo que era a solución menos mala, a partires de aí se demostra que si era posible facer o parque, aínda que con algunha modificación, pero é que non se pode ter todo nesta vida e non se podía poñer en risco outras inversións por mor dunha que si imos facer.  O partido popular vai seguir nesa liña e tentar colaborar coas administracións, e por suposto, cando se de unha situación como a acontecida,  vai actuar como o fixo”.
Toma a palabra o señor alcalde don Carlos Antonio Fernández Castro para dicir: “ Moitas grazas. Creo que basicamente o tema está debatido, simplemente quero deixar unha cousa clara respecto das obras no ámbito rural, que igual que non renunciamos a obras de menor envergadura económica -como a Aula da Natureza na escola antiga de Ameixenda ou algunhas instalacións nos colexios, que imos buscar a maneira de acometer- tamén é certo que non renunciamos en absoluto a investir no ámbito rural do noso concello. De feito imos traer a un próximo pleno unha modificación do Plan de Obras e Servizos que aprobamos aquí hai un mes e no que metíamos douscentos dez mil euros para a primeira fase do cemiterio, e como agora fixemos un cambio e metemos toda esta obra completa no plan Zapatero, nos quedan liberados eses cartos. Mañá hai comisión informativa de urbanismo, onde se vai formular unha proposta, e unha vez que esa proposta estea ditaminada, virá a pleno para poder propoñerlle á Deputación un cambio. Plantexamos meter un novo pico de douscentos dez mil euros para o ámbito rural. 
Ademais temos en marcha outros douscentos mil euros mais da Consellería de Medio Ambiente en proxectos de infraestruturas hidráulicas, que van ser dúas extensións de sumidoiros na parroquia de Trasmonte, e a Deputación vai facer dentro de pouco a depuradora de Ameixenda, co que completamos xa o alcantarillado desa parroquia. 
Nalgunha ocasión, falando cos concelleiros do grupo de goberno puxen un exemplo gráfico, comparando este asunto co caso dunha familia de cinco fillos aos que co inicio do curso escolar teñen que mercar botas para afrontar o inverno e non poden mercarllas a todos nunha única mensualidade, entón o que no mes de setembro ten botas novas está contento,  e o que queda para a seguinte quenda se laia dicindo eu quedo sen botas; pero en meses sucesivos todos irán tendo botas novas, de xeito que o obxectivo desa familia é afrontar todos eses gastos en dúas ou tres mensualidades. Pois a nós nos sucede o mesmo neste momento, temos un capítulo de máis de catro millóns de euros que temos que distribuír, pero iso non é mais que unha partida, un exercicio económico. Cando tivemos os douscentos mil euros da Consellería de Medio Ambiente para dúas zonas de Trasmonte, ningunha outra zona do concello tiña dereito a laiarse porque ían douscentos mil euros a cero. 
É dicir, nós temos un período de catro anos para gobernar este concello, e para catro anos temos que facer un conxunto de obras que equilibre territorialmente o termo municipal e atenda á súa poboación, sendo evidente que onde viven 11.000 habitantes temos que dar unha resposta proporcionalmente  distinta que onde viven 500, o cal non quere dicir que nos esquezamos dos 500 nin favorezamos aos 11.000. Por todo o dito,  nas obras que mañá se van estudar para substituír esa partida dos douscentos mil euros no POS  están o alcantarillado e o saneamento de Pousada, completar o alcantarillado e o abastecemento de augas  en Firmistáns e outras territorialmente dispersas polo noso rural. Temos tamén, xa notificado pola  Consellería de Medio Rural,  para as anualidades 2009 e 2010,  douscentos e pico mil euros que van ir íntegramente ao medio rural. Así que non podemos ver isto senón como unha parte dun todo.  
Efectivamente o plan Zapatero é unha magnífica saída e unha fórmula que nos permite executar obras sen que teñan que saír do noso orzamento nin enaxenar patrimonio, o que neste momento económico por outra banda está moi difícil. Eu, como formo parte das negociacións que deron como resultado este plan, voulles dar un dato, que é que aproximadamente dez ou quince días antes de que o goberno do Estado  anunciase este plan extraordinario de oito mil millóns de euros, eu asistín a unhas declaracións do señor Rajoy, reproducidas en medios de comunicación en moitos formatos,  nas que  dicía  “O goberno da nación ten a obriga de axudar e auxiliar aos concellos, que están nunha situación moi difícil e moi complicada” , e formulou unha proposta que eu escoitei con moita atención, que era instar ao goberno de Zapatero para que prestase, sen intereses,  aos concellos españois, cinco mil millóns de euros. Teño que dicir, sinceramente, que cando escoitei aquilo pareceume unha medida que nos ía vir a axudar para poder facer investimentos durante o ano 2009, a pesares de que evidentemente non comparto moitas cousas co señor Rajoy. Pero cando logo o presidente do goberno nos fixo o ofrecemento de oito mil millóns de euros a non devolver,  nin a interese cero, simplemente a non devolver,  pareceume unha proposta moito mellor, unha magnífica proposta, non sendo mala aquela outra.  
Agora temos oito mil millóns de euros para todos os concellos de España, proporcionalmente á súa poboación. Ames ten un crecemento poboacional vertixinoso, e os datos que hai que tomar como referencia son os correspondentes ao derradeiro padrón de habitantes, aprobado, o día 1 de xaneiro de 2007, e por iso imos computar por menos habitantes que os que temos hoxe, pero é un magnífico plan que nos ven de perlas, porque queríamos executar obras e estábamos nunha situación moi complicada para poder facelo, e así podemos acometelas, e se ademais se cumpre unha previsión que circula en ámbitos moi restrinxidos, de que posiblemente o ano que ven se poda repetir unha operación destas características, estaríamos a falar de que en dous anos este concello recibiría aproximadamente nove millóns de euros para investimentos en obras públicas, que acometería sen ter que poñer nada das súas arcas,  nin facer desgaste de enaxenación de patrimonio. 

Contestándolle ao voceiro do BNG, evidentemente que é facer virtude da necesidade, e ogallá tivésemos sempre a oportunidade de facelo deste xeito, porque eu tamén tería collida a parte que nos tocara dos cinco mil millóns de euros do señor  Rajoy a devolver sen intereses en longo período de tempo sen dubidalo, e diría exactamente o mesmo, que me parecía un magnífico plan. Pero este é un plan moi superior, ademais non temos que preocuparnos de que ninguén o teña que devolver mais adiante, o cal tamén é unha boa vantaxe, porque esas cousas non se soen devolver nunha lexislatura. En definitiva, eu penso que isto nos permite saír adiante con bastante dignidade,  e ademais cun consenso social e corporativo importante. Dentro deste apartado, pasamos a ver se hai algunha moción de urxencia. Ten a palabra o señor Vicente”.

Intervén o concelleiro do grupo municipal do BNG don Vítor Vicente Díaz para dicir: “ Penso que teñen todos os grupos copia desta moción que presentamos por urxencia, e antes de entrar na mesma quero advertir dun erro que hai na sinatura, porque esta é unha moción que está presentando o BNG a nivel nacional, e cando digo nacional me refiro ao ámbito do noso país galego.  Na sinatura final e na data  pon Santiago de Compostela a sete de xaneiro  debería poñer Ames a oito de xaneiro. 
A continuación da lectura ao texto da moción
MOCIÓN DE CONDENA DO ATAQUE ISRAELÍ CONTRA A FRANXA DE GAZA, EN PALESTINA

EXPOSICIÓN DE MOTIVOS

Nos últimos días o exército de Israel ten bombardeado e invadida a franxa de Gaza, en Palestina, provocando centos de vítimas, maioritariamente nenos, nenas e mulleres, sen contar os centos de feridos e feridas de carácter grave.

Este ataque é un crime de guerra que aparece como colofón de máis dun ano de bloqueo do Estado de Israel contra o pobo de Gaza, que xa provocara unha grave crise humanitaria, e as súas vítimas súmanse aos máis de 5.000 palestinos mortos desde setembro do ano 2000, en que empezou a rebelión contra o Estado israelÍ na coñecida como Segunda Intifada, e onde tamén morreron máis de 900 nenos e nenas.

Queremos manifestar a nosa solidaridade co pobo de Palestina, facer un chamamento a que se deteña inmediatamente a agresión contra Gaza, instando ao Estado español e á comunidade internacional a condenar os ataques, impoñendo ao Estado de Israel condenas diplomáticas e comerciais, e consecuentemente adoptar polo Pleno da Corporación o seguinte 

ACORDO

1.- Rexeitar os bombardeos e invasión levados a cabo polo exército de Israel, que evidencian o colofón da blocaxe perpetrada polo Estado israelí contra o pobo de Gaza, en Palestina, constituíndo un crime de guerra.

2.- Transmitir a solidariedade e apoio á representación do pobo de Palestina en Galiza.

3.- Remitir cadanseu escrito de condena ao Presidente e Vicepresidente da Xunta de Galiza, Presidente do Goberno español, Ministerio de Asuntos Exteriores e Embaixada de Israel, coa petición de que o Estado español suspenda as relacións diplomáticas e económicas co Estado de Israel até que non se poña fin á agresión militar, invasión e blocaxe que está a perpetrar na franxa de Gaza, en Palestina.

4.- Solicitar, así mesmo, que o Estado español inste oficialmente ao cumprimento das reiteradas resolucións da ONU relativas á retirada do Estado de Israel dos territorios ocupados; ao tempo que se demanda, no marco das Nacións Unidas, o envío inmediato dunha misión de observación e interposición co fin de garantir a fin da blocaxe e da agresión militar. 

Toma a palabra o señor alcalde don Carlos Antonio Fernández Castro para dicir: “ Como se trata dunha moción presentada por urxencia, en primeiro lugar temos que someter a votación o tratamento pola vía de  urxencia”. 
Sometido a votación o tratamento pola vía de urxencia da moción presentada polo grupo municipal do BNG, queda aprobada cos votos a favor dos oito membros presentes  do grupo municipal socialista e dos cinco membros do grupo municipal do BNG e a abstención dos sete membros do grupo municipal popular. 
Toma a palabra o señor alcalde don Carlos Antonio Fernández Castro para dicir: “ Unha vez aprobado o tratamento pola vía de urxencia desta moción, abrimos unha quenda de intervencións para debater a mesma. Ten a palabra o señor Vicente”.

Intervén o concelleiro do grupo municipal do BNG don Vítor Vicente Díaz para dicir: “ Presentada a moción, simplemente quero dar conta de que a urxencia da mesma está motivada polas datas en que nos atopamos”.

Intervén o concelleiro do grupo municipal popular don Ramón García Argibay  para dicir: “ O noso grupo non comparte o texto da moción ao cen por cen,   nos gustaría consensuar algúns puntos. Nós cremos que é unha barbaridade o que está a acontecer na franxa de Gaza, con vítimas sufrindo a diario os ataques desproporcionados da aviación israelita,  pero cremos que esta moción carece de rigor en canto ao tratamento que se da ao problema que hai xa dende hai moitos anos cos pobos palestino e israelí. É unha pena que a moción fora presentada deste xeito, porque seguramente teríamos chegado a un acordo. Insisto, nós estamos totalmente en contra do que sucede na franxa de Gaza, pero un problema tan crú merece un trato mais profundo que o que se lle está dando nesta moción”.
Intervén o voceiro do grupo municipal socialista don Francisco Villaverde Marcos para dicir: “ Boas noites a todos e a todas, nós non compartimos totalmente a moción, concretamente nos gustaría modificar o punto terceiro no que respecta á petición de suspender as relacións diplomáticas e económicas co estado de Israel, xa que iso é unha cuestión de Estado.  Creo que podemos instar a certas cousas, pero non algo tan radical. 
Ao mellor pedindo un receso e xuntándonos os portavoces sexa posible chegar a un entendemento e facer unha moción conxunta”.
Toma a palabra o señor alcalde don Carlos Antonio Fernández Castro para dicir: “ Eu propoño dúas alternativas para que o pleno decida o mais oportuno. A primeira é facer un receso de quince ou vinte minutos para facer unha prospección da posibilidade de sacar esta moción adiante por unanimidade, e a segunda é deixala para mañá, en que hai unha comisión informativa, e  que se xunten os voceiros para polo menos tentar sacar unha moción conxunta. 
Habida conta do que está a acontecer neste momento na franxa de Gaza,  eu vería moi ben o feito de sacar adiante unha moción conxunta sobre este tema por unanimidade desta corporación. Tamén creo sinceramente, que propoñer como decisións a tomar polo pleno dunha corporación e de forma tan pechada determinados acordos, como podan ser romper relacións económicas e políticas cun estado,  é unha exaxeración dende o punto de vista municipal;  outra cousa distinta é que podamos manifestar o noso desexo de castigar ou romper relacións”.
Intervén o voceiro do grupo municipal do BNG don Xosé Manuel Fernández López para dicir: “ Se o problema está só no punto terceiro, o retiramos”.
Intervén o concelleiro do grupo municipal popular don Ramón García Argibay  para dicir: “ Pero a nós tamén nos gustaría participar no contido desta moción, xa que como comentabamos antes estamos totalmente en contra dos ataques, pero hai cousas que, dende o noso punto de vista, non se poden poñer aí”.
Intervén o concelleiro do grupo municipal do BNG don Vítor Vicente Díaz para dicir: “ A verdade é que se dixeron cousas, como que había falta de rigor,  sen clarificar a qué se referían”.
Intervén o concelleiro do grupo municipal popular don Ramón García Argibay  para dicir: “ Xa dixemos que nos gustaría estudalo con mais detalle, e seguramente chegaríamos a un acordo, porque todos os que estamos aquí estamos radicalmente en contra do que están a facer os militares israelitas, pero outra cousa é dicir que o Estado español suspenda relacións diplomáticas con Israel, porque nós dende logo non o imos apoiar,  non nos parece lóxico. E aínda retirando o punto tres habería que matizar algunhas cuestións, así que pensamos que con quince minutos de receso poderíamos chegar a un acordo”.
Intervén o voceiro do grupo municipal popular don Santiago Amor Barreiro para dicir: “ O texto da moción nolo entregaron pouco antes de iniciarse este pleno, e polo tanto non nos deu tempo a discutilo”.

Toma a palabra o señor alcalde don Carlos Antonio Fernández Castro para dicir: “ Interrómpese a sesión e faise un receso durante o tempo inicial de quince minutos para que os voceiros se reúnan, co desexo de chegar a un acordo unánime”.
Tras o receso reanúdase a sesión plenaria, intervindo, co permiso da presidencia,  o propoñente da moción, don Vitor Vicente Díaz para dicir: “ Vou dar lectura ao novo texto da moción, tras os cambios realizados co consenso dos tres grupos municipais
MOCIÓN DE CONDENA DO ATAQUE ISRAELÍ CONTRA A FRANXA DE GAZA, EN PALESTINA

EXPOSICIÓN DE MOTIVOS

Nos últimos días o exército de Israel ten bombardeada e invadida a Franxa de Gaza, en Palestina, provocando centos de vítimas, maioritariamente nenos, nenas e mulleres, sen contar os centos de feridos e feridas de carácter grave.

Este ataque é un crime que aparece como colofón de máis dun ano de bloqueo do Estado de Israel contra o pobo de Gaza, que xa provocara unha grave crise humanitaria, e as súa vítimas súmanse aos máis de 5.000 mortos desde setembro do ano 2000, en que empezou a rebelión contra o Estado israelí na coñecida como Segunda Intifada, e onde tamén morreron máis de 900 nenos e nenas.

Queremos manifestar a nosa solidariedade co pobo de Palestina, facer un chamamento a que se deteña inmediatamente a agresión contra Gaza, instando ao Estado español e comunidade internacional a condenar os ataques, impoñendo ao Estado de Israel as medidas diplomáticas e comerciais que se consideren oportunas, e, consecuentemente, adoptar polo Pleno da Corporación o seguinte

ACORDO

1.- Rexeitar os bombardeos e invasión levados a cabo polo exército de Israel, que evidencian o colofón da blocaxe perpetrada polo Estado israelí contra o pobo de Gaza, en Palestina, constituíndo un ataque criminal e desproporcionado.

2.- Transmitir a solidariedade e apoio á representación do pobo de Palestina en Galicia.

3.- Retransmitir cadanseu escrito de condena ao Presidente e Vicepresidente da Xunta de Galicia, Presidente do Goberno español, Ministerio de Asuntos Exteriores e Embaixada de Israel, coa petición de que o Estado español se comprometa activamente a través da Unión Europea a poñer en marcha mecanismos que poñan  fin con urxencia a calquera tipo de agresión militar, invasión e blocaxe que se está a perpetrar na franxa de Gaza, en Palestina.

4.- Solicitar, así mesmo, que o Estado español inste oficialmente ao cumprimento das reiteradas resolucións da ONU relativas á retirada do Estado de Israel dos territorios ocupados; ao tempo que se demanda, no marco das Nacións Unidas, o envío inmediato dunha misión de observación e interposición co fin de garantir a fin da blocaxe e o cese inmediato de hostilidades”.

Intervén o concelleiro do grupo municipal popular don Emilio Martínez Carballeira para dicir: “Non entendín moi ben ¿vaise transmitir ao presidente e ao vicepresidente da Xunta de Galicia?
Intervén o concelleiro do grupo municipal do BNG don Vítor Vicente Díaz para dicir: “Si”.

Toma a palabra o señor alcalde don Carlos Antonio Fernández Castro para dicir: “ Se non hai mais intervencións sometemos a moción, xa co texto refundido, a votación.
Sometida a votación a moción presentada por urxencia polo grupo municipal do BNG, cos cambios engadidos no texto da mesma por consenso dos voceiros dos tres grupos municipais, queda aprobada por unanimidade dos membros presentes da corporación municipal.  
Punto quinto. Rogos e Preguntas.- 

Rogos.- 

Intervén o concelleiro do grupo municipal do BNG don Vítor Vicente Díaz para formular o seguinte rogo: 

Primeiro rogo:  O meu rogo vai dirixido ao concelleiro de deportes e refírese a que nas duchas do pavillón de Bertamiráns a auga sae sempre fría, pregamos que se solucione este problema coa maior axilidade posible.
Intervén o concelleiro de cultura e deportes don Francisco Villaverde Marcos para dicir:  O sabemos, e a verdade é que ao principio saía quente, pero agora ninguén se ducha porque sae fría. Estamos traballando para poder subsanar o problema.
Intervén o voceiro do grupo municipal do BNG don Xosé Manuel Fernández López para formular o seguinte rogo: 

Segundo rogo:  Na aldea de Costoia reiteráronme unha petición, que ven xa de cando eu era concelleiro, referente á iluminación da pista que da servizo ás aldeas de Framil, Costoia e Quistiláns, moi poboadas e con poboación infantil e xuvenil importante. Eu xa me comprometera con eles a tentar de iluminar esa pista, pero agora xa non é responsabilidade miña. Paréceme razoable que se lle poña solución canto antes á iluminación, eu non digo que haxa que iluminar todas as pistas  que hai no concello, pero si algunhas, cunha iluminación, por exemplo,  de tres horas ao día determinados días, sobre todo tendo esa zona tantos xóvenes.
Intervén o concelleiro de cultura e deportes don Francisco Villaverde Marcos para dicir:  Xa o temos en conta, e está prevista a iluminación.
Intervén o concelleiro do grupo municipal popular don Alfonso Rey López para formular os seguintes rogos: 

Terceiro rogo:  Dirixido ao concelleiro de infraestruturas e obras, rogo que se pinten as rotondas con pintura reflectante, porque non se ven, sobre todo polas noites ou cando hai néboa. 
Cuarto rogo:  O seguinte rogo vai dirixido ao goberno municipal por encargo do consello escolar de Bertamiráns, que pide que se mellore a vixiancia no instituto, en xeral e no horario en que se fai, porque parece ser que certas persoas que non son ben recibidas por alí xa teñen controladas as horas en que vixía a policía municipal, e rogaríamos estudar a posibilidade de collelos por sorpresa.

Intervén o concelleiro do grupo municipal popular don Emilio Martínez Carballeira  para formular os seguintes rogos: 

Quinto  rogo:   Boas noites a todos e a todas. Hai marquesiñas, concretamente en Ortoño  e Quistiláns,  rotas e cos cristais partidos. Rogo o seu arranxo.
Sexto  rogo:   O meu seguinte rogo refírese de novo ao tema da bandeira nacional no colexio Bispo Guerra Campos, que non ondea.  Ames segue a ser de España, entón eu non sei se será cousa do bedel de turno ou de quén, pero a quen corresponda dende logo é unha auténtica pasada, ou están as dúas ou ningunha.  Rógolle que faga as xestións oportunas para que volva ondear a bandeira nacional neste centro.

Sétimo  rogo:   No pleno anterior eu comentara que na entrada da pista de Lapido había unha farola completamente partida pola metade, e a día de hoxe non hai unha, hai dúas, así que a cousa vai en aumento e solucións non se ven. Rógolle que se repoñan esas farolas.
Oitavo rogo:   No cruce dos Santos hai tres farolas que xa levan bastante tempo sen alumear.  Rogo o seu arranxo.
Noveno rogo:   En Augapesada, na marxe esquerda da carretera, e como referencia poño a casa do señor Astray, hai baldosas levantadas e rotas nas beirarrúas. Rogo que se  solucione este problema.

Décimo rogo:   Outro tema que rogaría se solucionase e que creo lembrar que xa hai tempo que comentei aquí, é o do lavadoiro do Pedregal, que está completamente abandonado. Require unha reparación de inmediato, porque hai unha fonte onde hai moitos veciños que fan consumo propio da auga. Rogo darlle unha solución rápida a ese tema.
Intervén o voceiro do grupo municipal popular don Santiago Amor Barreiro  para formular os seguintes rogos: 

Undécimo rogo:  Quero formular un rogo, que non sei se é competencia de medio ambiente ou de servizos básicos, referente ao tramo de estrada que hai entre Buceleiras e Outeiro, nunha curva en que se está amontoando dende hai xa tempo moito lixo, enseres, electrodomésticos, etc., a carón duns contedores. Sabemos que non imos ter un policía alí controlando, pero ou ben se amplía aquilo para montar unha illa, o que ao mellor non é aconsellable, ou se podería poñer algún tipo de cartel mostrando, polo menos, que o concello está en contra desas prácticas.
Intervén o concelleiro do grupo municipal popular don Ramón García Argibay  para formular o seguinte rogo: 

Duodécimo rogo:  O meu rogo refírese ao tema dos postes de sinalización que están colocándose no medio das canaletas. Dubido que sexa o mellor sitio, é unha base de formigón, e cando chove vai tupir a canaleta cos desperdicios. O rogo vai encamiñado a que a empresa revise ese tema,  e se pode ser,  se cambien.
Toma a palabra o señor alcalde don Carlos Antonio Fernández Castro para dicir:  Moitas grazas polas súas intervencións. Rematada a quenda de rogos abrimos a quenda para preguntas. Ten a palabra en primeiro lugar o señor Santomil.

Preguntas.-
Intervén o concelleiro do grupo municipal do BNG don David Santomil Mosquera para formular a seguinte pregunta:  

Primeira pregunta:  Boas noites e bo aninovo a todos e a todas. A miña pregunta está relacionada cun escrito que presentamos o dez de novembro dirixido á Alcaldía, solicitando facer as xestións oportunas para analizar a auga do regato da aldea de Coira, onde se fixeron vertidos de materiais contaminantes. A pregunta é se se fixeron xestións neste sentido. É o regato que procede do parque empresarial Novo Milladoiro e que mana basicamente  do vertido 3 da rede de pluviais.
Toma a palabra o señor alcalde don Carlos Antonio Fernández Castro para dicir:  Neste momento non lle podo dar resposta fehaciente, cónstame que ese é un dos motivos que impiden a recepción do parque empresarial Novo Milladoiro e sei que dende o departamento de urbanismo se están facendo diversas xestións ao respecto, con algunha proposta de modificación dun pozo areeiro, pero buscarei mais información para facilitarlla mais detalladamente.
Intervén o concelleiro do grupo municipal popular don Bernardo Moar Míguez para formular as seguintes preguntas: 

 Segunda pregunta:  A miña pregunta é ¿que vai pasar coa rúa Viorneira? ¿vaise abrir ao tráfico? e de ser así ¿en que proceso se atopa?

Toma a palabra o señor alcalde don Carlos Antonio Fernández Castro para dicir:  A ese tema lle podo contestar que temos proposto ao Ministerio de Fomento, titular da nacional 550, a posibilidade de comunicar por tráfico rodado esta rúa, porque sabe vostede que cando se fixo a modificación da nacional 550, hai xa varios anos, Fomento tivo unha intervención moi decisiva. Neste caso, e sabedores de que o Ministerio de Fomento non aceptaba unha saída mais á nacional 550 que xerase un novo cruce, propuxémoslle a alternativa de facelo á inversa, é dicir, que non sexa de incorporación senón de saída á 550. Houbo uns técnicos da Delegación Territorial deste ministerio que estiveron estudando o tema e nos dixeron que a priori non vían problemas para facelo así, habida conta, sobre todo,  de que alí está o cuartel da Garda Civil. Estamos pendentes de que nos faciliten a autorización dende a Delegación Territorial para que podamos  romper a beirarrúa que pecha esa rúa e facer a modificación do tráfico.
Terceira pregunta:  A seguinte pregunta é sobre un rogo que fixen xa hai tres meses,  referente a unhas farolas que están depositadas nunha beirarrúa da rúa do Rego, que levan aí case tres anos e non entendo a razón de que non se retiren, mais que nada polo perigo que causan entre os cativos, que tratan de subirse a elas ou poñelas en pe, e calquera día imos ter un desgusto. 
Toma a palabra o señor alcalde don Carlos Antonio Fernández Castro para dicir:   Descoñezo ese asunto.
Cuarta pregunta:  A pregunta seguinte refírese a un escrito que enviou o señor Ángel Silvade o día 19 de setembro do 2008 ¿en que situación se atopa ese asunto? ¿se fixo algo ao respecto? Se quere despois facilítolle a copia.
Toma a palabra o señor alcalde don Carlos Antonio Fernández Castro para dicir:   ¿De que trata o asunto?
Continúa a súa intervención o señor Moar para dicir:  É un señor que ten unha casa pequena, tipo fin de semana,  en Costagrande,  e na finca do lado ten piñeiros secos e árbores encima da súa propiedade.  De feito agora mesmo ten unha depositada na súa finca. Di que o propietario veciño non fai nada e por iso presentou un escrito no concello para que se tratase de solucionar.

Toma a palabra o señor alcalde don Carlos Antonio Fernández Castro para dicir:   Facilítenos copia do escrito, pero en calquera caso só co nome o localizaríamos no rexistro de entrada. Non coñezo con exactitude caso a caso, pero o tratamento xeral dende o departamento de medio ambiente é que a técnico forestal analice estas situacións. Hai un protocolo a seguir, que comprende facerlle notificación ás persoas que incumpren a normativa, darlles un prazo para resolvelo e unha nova notificación se non o resolven;  e despois hai unha limitación para poder actuar, e a limitación que temos para actuar sobre fincas privadas. De calquera xeito, averiguaremos as datas concretas e os trámites a seguir ata onde nos corresponde, e despois informarémoslle do que se fixo ao respecto.
Intervén o concelleiro do grupo municipal popular don Emilio Martínez Carballeira  para formular as seguintes preguntas:

 Quinta pregunta:  Señor alcalde, eu lembro, neste salón de plenos, que o ano pasado comentara vostede que ía ser “o ano do Milladoiro”, onde mais investimentos se ían facer. E o ano 2009 parece ser que lle tocaba a Bertamiráns ¿vai vostede facer o mesmo que fixo no Milladoiro en Bertamiráns? Porque polo que eu vexo,  nesa lotería que nos tocou, a de ZP, vai todo encamiñado para un sitio, así que a pregunta é ¿vai facer o mesmo este ano en Bertamiráns que fixo no Milladoiro, ou sexa nada?

Toma a palabra o señor alcalde don Carlos Antonio Fernández Castro para dicir:   Posiblemente o que teñamos sexa un desprazamento de ano, é dicir, o que  non se fixo no Milladoiro no ano 2008 se fará no ano 2009,  e probablemente o que non se faga no 2009 en Bertamiráns farase no 2010. Será un desprazamento no tempo.

Continúa a súa intervención o señor Martínez para dicir:  Pois agardamos que non pase o mesmo con Bertamiráns, porque vai quedar sen facer, que non se desprace o mesmo porque non lle vai dar tempo.
Toma a palabra o señor alcalde don Carlos Antonio Fernández Castro para dicir:   De momento eu pretendo esgotar a lexislatura ata o derradeiro domingo de maio do ano 2011.
Continúa a súa intervención o señor Martínez para dicir:  Paréceme ben, e se para o ano que ven nos toca outra vez a lotería de Zapatero,  teña isto un pouquiño mais en conta.
Toma a palabra o señor alcalde don Carlos Antonio Fernández Castro para dicir:   A iso me refería cando falaba do desprazamento no tempo. Ogallá o ano que ven as circunstancias permitan que volva haber un plan deste calibre, e o desprazamento sería que o que íamos facer nun sitio nun ano o faríamos nese sitio no ano seguinte.
Sexta pregunta:  A seguinte pregunta é ¿qué pasa coas zonas rurais?                       porque a min me sorprende moito que aquí, pleno tras pleno, do único que se escoita falar é de Milladoiro e Bertamiráns. ¿As zonas rurais non necesitan nada, xa están arranxadas? Eu penso que se deberían ter un pouco mais en conta. 
Toma a palabra o señor alcalde don Carlos Antonio Fernández Castro para dicir:  Estamos nun concello problemático, con dúas cabeceiras poboacionais e unhas especificidades moi concretas. Hai xente que en lugar de dedicarse a facer posible e visible aquilo que dicíamos de “somos Ames”,  fomentan os localismos exacerbados, e iso non contribúe nada a unha idea de concello que, como mínimo dende o equipo de goberno, e que seguramente mais persoas desta corporación comparten, tentamos erradicar. Se vostede vai ao Milladoiro é moi frecuente atopar persoas que fomentan a idea de que “todo vai para Bertamiráns”, e se ven a Bertamiráns ocorre o mesmo no sentido contrario. E tamén cando un vai a algunhas parroquias a idea é de que ou todo vai para Bertamiráns ou todo vai para o Milladoiro, e é unha idea mal encamiñada, mal encauzada e mal intencionada.
Continúa a súa intervención o señor Martínez para dicir:  Xa, señor alcalde, pero é que eu non vexo que vaia nada para o rural nin para o Milladoiro nin para Bertamiráns.

Toma a palabra o señor alcalde don Carlos Antonio Fernández Castro para dicir:   Pois xa que mo pregunta e coma hoxe temos tempo, voulle pasar unha lista de investimentos feitos por este goberno nos derradeiros anos.
A continuación o señor alcalde da lectura ao listado seguinte: 

	
	CADRO DE INVESTIMENTO REALIZADO POR NÚCLEOS

	
	
	

	AMES
	AGUA LOMBAO, CASTELO E PEDRAS
	54.000 €

	
	AMPLIACIÓN AUGA PEDRAS, CASTELO E LOMBAO 
	50.000 €

	
	REDE XERAL ABASTECEMENTO PADRON, PROUPIN, LAMAS, VILAR E PEDROUZOS
	55.800 €

	
	PONTELLA DE LAMAS
	25.500 €

	
	COLECTORES SEARS-OCA
	90.000 €

	
	SANEAMENTO E ABASTECEMENTO CASTIÑEIRO LOBO
	85.954 €

	
	SANEAMENTO OCA
	43.500 €

	
	PISTA SEARES DE ARRIBA 
	12.000 €

	
	INSTALACION ELECTRICA PROUPIN
	23.000 €

	
	CRUXEIRAS
	22.000 €

	
	REFORMA REDE PADRON E CARREIRA
	22.000 €

	
	PISTAS
	21.500 €

	
	PISTAS
	11.000 €

	
	PUNTOS DE LUZ
	4.500 €

	
	PUNTOS DE LUZ
	5.559 €

	
	ACONDICIONAMENTO PARQUE INFANTIL BAROUTA
	3.500 €

	
	ACONDICIONAMENTO PARQUE INFANTIL AUGAPESADA
	2.000 €

	
	ACONDICIONAMENTO PARQUE INFANTIL CASTIÑEIRO DO LOBO
	11.817 €

	
	ACONDICIONAMENTO PARQUE INFANTIL CERDEIRAS
	3.800 €

	
	ESTRADA PEDRAS PEIM 2008
	12.814 €

	
	 
	560.245 €

	AGRON
	DEPURADORA AGRON
	297.000 €

	
	COLECTOR XERAL AGRON, INSUA PONTE NOVA
	100.000 €

	
	SANEAMENTO PIÑOR
	11.000 €

	
	SANEAMENTO AGRON
	300.000 €

	
	LOCAL SOCIAL AGRON
	241.000 €

	
	TRAV. PONTE NOVA
	 

	
	DEPURADORA AGRON PEIM 2008
	6.900 €

	
	 
	955.900 €

	BUGALLIDO
	SANEAMENTO E ABASTECEMENTO FIRMISTANS
	228.000 €

	
	AMPLIACION SUMIDOIROS MOURIGADE E OUTEIRO
	18.000 €

	
	SUSTITUCIÓN SANEAMENTO FRAMAN
	13.000 €

	
	TRAV. TARRIO
	556.000 €

	
	AMPLIACION SANEAMENTO EIRAPEDRIÑA
	44.800 €

	
	ABASTCEMENTO E SANEAM EIRAP E FRAMAN
	600.000 €

	
	AMPLIACION FIRMISTANS
	47.000 €

	
	ESTRADA EIRAPEDRIÑA
	25.000 €

	
	OUTEIRO- O SANTO
	21.000 €

	
	PUNTOS DE LUZ
	5.000 €

	
	PUNTOS DE LUZ
	4.500 €

	
	PUNTOS DE LUZ
	3.760 €

	
	PUNTOS DE LUZ
	5.559 €

	
	ACONDICIONAMENTO PARQUE INFANTIL GUIMARANS
	3.117 €

	
	 
	1.574.736 €

	AMEIXENDA
	SANEAMENTO CORTEGADA
	194.000 €

	
	SANEAMENTO MERCUTO
	208000

	
	SANEAMENTO QUINTANS
	78.000 €

	
	SANEAMENTO VILAR, AMEIXENDA E FOLGUEIRA
	110.000 €

	
	PISTA AMEIXENDA A DEPOSITO PEDROUZOS
	21.700 €

	
	AGLOMERADO QUINTANS
	21.000 €

	
	RIEGO ASFÁLTICO CORTEGADA
	17.000 €

	
	PUNTOS DE LUZ
	4.500 €

	
	PUNTOS DE LUZ
	3.760 €

	
	PUNTOS DE LUZ
	6.100 €

	
	 
	664.060 €

	COVAS
	SANEAMENTO VENTOSA
	160.000 €

	
	TRAVESIA COVAS
	400.000 €

	
	PISTA COBAS
	5.400 €

	
	CAMIÑOS DE COVAS
	22.000 €

	
	CAMIÑOS COVAS
	100.000 €

	
	FIRME TRAVESIA COVAS
	30.000 €

	
	ALUMEADO TRAVESIA COVAS
	10.000 €

	
	PISTAS
	21.500 €

	
	PUNTOS DE LUZ
	5.000 €

	
	PUNTOS DE LUZ
	5.559 €

	
	ACONDICIONAMENTO PARQUE INFANTIL COVAS
	3.800 €

	
	ACONDICIONAMENTO PARQUE INFANTIL ESCOLA COVAS
	1.600 €

	
	 
	764.859 €

	BIDUIDO
	SANEAMENTO E ABASTECEMENTO MONIÑA
	30.000 €

	
	ABASTECEMENTO E SANEAMENTO FRAMIL
	34.000 €

	
	AREA O REGUIÑO
	112.000 €

	
	PISTAS BIDUIDO
	30.000 €

	
	CAMPO FESTA BIDUIDO
	156.000 €

	
	AGLOMERADO ESTRADA PARAMUIÑO
	80.000 €

	
	AMPLIACIÓN SANEAMENTO COSTOIA
	25.000 €

	
	ESTRADA COSTOIA
	25.000 €

	
	ESTRADA VENTIN-MILLADOIRO
	14.000 €

	
	ESTRADA BIDUIDO ABAIXO - MILLADOIRO
	350.000 €

	
	ALUMEADO MIMOSAS
	13.000 €

	
	COMEDOR VENTIN
	 

	
	PISTAS
	17.000 €

	
	MARQUESIÑAS MIMOSAS
	9.000 €

	
	MARQUESIÑAS BIDUIDO DE ARRIBA
	9.000 €

	
	PUNTOS DE LUZ
	5.000 €

	
	PUNTOS DE LUZ
	3.760 €

	
	ACONDICIONAMENTO PARQUE INFANTIL BIDUIDO
	2.300 €

	
	ACONDICIONAMENTO PARQUE INFANTIL VENTIN
	2.300 €

	
	ACONDICIONAMENTO PARQUE INFANTIL COLEXIO VENTIN
	4.200 €

	
	ESTRADA BIDUIDO PEIM 2008
	21.972 €

	
	 
	943.532 €

	TRASMONTE
	COLECTORES XERAIS
	690.000 €

	
	NUCLEOS TRASMONTE PORTANXIL-CARBALLO
	200.000 €

	
	AREA TRASMONTE
	180.000 €

	
	MARQUESIÑAS
	9.000 €

	
	PUNTOS DE LUZ
	5.000 €

	
	PUNTOS DE LUZ
	4.500 €

	
	ACONDICIONAMENTO PARQUE INFANTIL 
	2.300 €

	
	 
	1.090.800 €

	PIÑEIRO
	PISTAS
	21.500 €

	
	PUNTOS DE LUZ
	4.500 €

	
	PUNTOS DE LUZ
	3.760 €

	
	PUNTOS DE LUZ
	6.100 €

	
	PUNTOS DE LUZ
	5.559 €

	
	ACONDICIONAMENTO PARQUE INFANTIL 
	2.600 €

	
	 
	44.019 €

	ORTOÑO
	PISTAS
	21.500 €

	
	PISTAS
	17.000 €

	
	PUNTOS DE LUZ
	5.000 €

	
	PUNTOS DE LUZ
	4.500 €

	
	PUNTOS DE LUZ
	3.760 €

	
	PUNTOS DE LUZ
	5.559 €

	
	TRAVESIA A CONDOMIÑA-ORTOÑO
	407.000 €

	
	ACONDICIONAMENTO PARQUE INFANTIL  CONDOMIÑA
	67.302 €

	
	ACONDICIONAMENTO PARQUE INFANTIL  LAPIDO
	36.000 €

	
	ACONDICIONAMENTO PARQUE INFANTIL  TARROEIRA
	1.500 €

	
	 
	569.122 €

	TAPIA
	PISTAS
	11.000 €

	
	PUNTOS DE LUZ
	6.100 €

	
	 
	17.100 €

	MILLADOIRO
	AGLOMERADO RUA DE ABAIXO
	10.318,5 €

	
	ARRANXO BEIRARRUAS
	12.000,0 €

	
	SOTERRADOS MILLADOIRO
	104.000,0 €

	
	PINTADO MANUEL MURGUIA
	2.500,0 €

	
	FAROLAS RAXOEIRA - PARDIÑEIROS
	27.000,0 €

	
	PEPELERAS MILLA
	3.000,0 €

	
	ARRANXO RUA DO SEIXO
	11.000,0 €

	
	TRAVESIA CASTELAO
	14.000,0 €

	
	PINTADO MARCAS V. MILLADOIRO
	12.000,0 €

	
	XARDIN AVDA. ROSALIA DE CASTRO
	27.129,0 €

	
	XARDIN MANUEL MURGUIA
	12.000,0 €

	
	ARRANXO RUAS MILLADOIRO
	8.000,0 €

	
	ACONDICIONAMENTO PARQUE INFANTIL M. MURGUIA
	25.420 €

	
	ACONDICIONAMENTO PARQUE INFANTIL ESTIVADA CASTELAO
	44.107 €

	
	ACONDICIONAMENTO PARQUE INFANTIL ESTACION BOMBEO
	25.741 €

	
	ACONDICIONAMENTO PARQUE INFANTIL PR. NOVA
	25.043 €

	
	 
	363.259 €

	BERTAMIRANS
	PINTADO DE FAROLAS
	2.227,2 €

	
	TUBERIA QUISTILANS A ALDEA NOVA
	300.000,0 €

	
	SANEAMENTO CARBALLIDO
	67.000,0 €

	
	ARRANXO BEIRARRUAS
	11.000,0 €

	
	XIMNASIO CEIP BISPO GUERRA CAMPOS
	 

	
	MELLORAS PRAZA CHAVIAN
	5.000,0 €

	
	REDES CAMPO FUTBOL BERT
	7.000,0 €

	
	PAPELERAS BERTA
	3.000,0 €

	
	PINTADO FAROLAS AV. MAHIA E AVD. PEREGRINA
	16.300,0 €

	
	PINTADO MARCAS V. BERTAMIRAS
	12.000,0 €

	
	FAROLAS ROTONDA BERTAMIRANS
	6.500,0 €

	
	FAROLAS PRAZA MAHIA
	29.000,0 €

	
	PARQUE INFANTIL BISPO GUERRA
	30.000,0 €

	
	FAROLAS RUA AMENEIRAL
	28.000,0 €

	
	BEIRARRUAS BISPO
	17.000,0 €

	
	ARRANXO RUAS BERTAMIRANS
	8.000,0 €

	
	AMPLIACION CASA CULTURA BERTAMIRANS
	278.000,0 €

	
	ACONDICIONAMENTO PARQUE INFANTIL CHAVIAN
	75.797 €

	
	ACONDICIONAMENTO PARQUE INFANTIL ALDEA NOVA
	56.516 €

	
	ACONDICIONAMENTO PARQUE INFANTIL AS MIMOSAS
	6.769 €

	
	 
	578.882 €

	XERAL
	SINALIZACIÓN
	214000

	
	REDUCTORES
	63.000 €

	
	PISTAS RURAL
	37.000 €

	
	ARRANXO ESTRADA MILLADOIRO-BERTAMIRANS
	360.000 €

	
	POTABILIZADORA AUGA
	8.000.000 €

	
	AGLOMERADO ESTRADA BERTAMIRANS-FIRMISTANS
	700.000 €

	
	ARREGLO PISTAS FORESTAIS PEIM 2008
	87.538 €

	
	PARQUES INFANTILES  ZONAS RURALES 2008
	148.136 €

	
	 
	9.609.674 €

	
	
	

	
	
	

	RESUMO
	
	

	NÚCLEO
	IMPORTE
	%S/TOTAL

	AMES
	560.245 € (57,34% aplicando obras de interese xeral)
	3,16%

	AGRON
	955.900 € (59,57%  aplicando obras de interese xeral)
	5,39%

	BUGALLIDO
	1.574.736 € (63,06% aplicando obras de interese xeral) 
	8,88%

	AMEIXENDA
	664.060 € (57,93% aplicando obras de interese xeral) 
	3,74%

	COVAS
	764.859 € (58,49%  aplicando obras de interese xeral)
	4,31%

	BIDUIDO
	943.532 € (59,50% aplicando obras de interese xeral) 
	5,32%

	TRASMONTE
	1.090.800 € (60,33%  aplicando obras de interese xeral)
	6,15%

	PIÑEIRO
	44.019 € (54,43%  aplicando obras de interese xeral)
	0,25%

	ORTOÑO
	569.122 € (57,39% aplicando obras de interese xeral)
	3,21%

	TAPIA
	17.100 € (54,28% aplicando obras de interese xeral)
	0,10%

	MILLADOIRO
	363.259 € (56,23%  aplicando obras de interese xeral)
	2,05%

	BERTAMIRANS
	578.882 € (57,45% aplicando obras de interese xeral) 
	3,26%

	XERAL
	9.609.674 €
	 

	TOTAL INVERSION
	17.736.188 €
	

	
	
	


En total estamos falando dun investimento de 17.736.188 euros,  sen ter en conta neste capítulo a cantidade de obras desenvolvidas por concellerías que non son estritamente obras públicas, faltan investimentos de educación, de cultura e deportes, etc. Polo tanto isto non é mais que a punta do iceberg, unha pequena mostra para que vostede quede un pouco mais tranquilo, se iso é posible, e para que vostede teña en conta que este goberno está a investir cartos ao longo de todo o termo municipal, pero tamén é certo que o fai como no exemplo da familia que puxen antes, onde non era posible mercar todas as botas dos fillos xuntas, de xeito proporcional, repartindo e distribuíndo. 
Nós sometémonos ao control do goberno como é correcto e o facemos con moi bo talante, pero sabemos que o control definitivo deste goberno o terán os electores de Ames  nas eleccións municipais que imos ter que pasar o derradeiro domingo de maio do ano 2011. Emprazamos ao electorado amiense a opinar sobre este goberno nesa data. Pasamos un control de goberno no mes de maio do ano 2007 e xa sabe vostede cal foi o resultado, porque é notorio, para uns moi satisfactorio, para outros menos, uns estaremos moi orgullosos, outros quereríamos mais, pero en calquera caso e afortunadamente,  estamos nun Estado democrático onde o electorado ten a oportunidade de opinar,  e no ano 2007, non hai mais dun ano e medio, os electores decidiron que a forza mais votada neste concello fose o Partido Socialista de Galicia-PSOE, do cal me honro en encabezar a candidatura. 

Con todo o bo talante e todo o dereito e deber que nós temos de someternos ao control do goberno, saiba vostede que tontos non somos e que daremos conta dos investimentos que facemos en cada parroquia, o porqué e de qué forma;  pero tamén saiba vostede que é moi mala política a do localismo a ultranza, a do enfrontamento dentro do mesmo termo municipal dos veciños dunha localidade contra os doutras,   é moi mala política. Neste concello temos que facer tecido social, e optar por aquel slogan do anterior goberno municipal de coalición de que “somos Ames”, mais que “somos Bertamiráns” ou “somos Milladoiro” ou “somos Tapia” ou “somos Paramuíño”. 
En cada momento, o goberno que estea é o encargado de administrar do mellor xeito que lle pareza, e por iso dará conta ante o electorado. Creo ter respondido á súa pregunta.
Continúa a súa intervención o señor Martínez para dicir:  Xa, pero é que é moi fácil ler unha lista que non ten nada que ver, neste concello non temos botas, estamos todos en zapatillas.

Toma a palabra o señor alcalde don Carlos Antonio Fernández Castro para dicir:   ¿Está vostede acusándome de mentirlle a este pleno? ¿está vostede dicindo que o alcalde de Ames minte ao pleno da corporación?

 Continúa a súa intervención o señor Martínez para dicir: “ Non cabe dúbida, con respecto a eses datos claro que si, faltaría mais.
Toma a palabra o señor alcalde don Carlos Antonio Fernández Castro para dicir: De todos modos saiba vostede, e se non o sabe teremos que regalarlle o manual do concelleiro, que os concelleiros e concelleiras na quenda de preguntas limítanse a preguntar. 

Intervén o voceiro do grupo municipal do BNG don Xosé Manuel Fernández López para dicir:  Eu teño que facer unha aclaración  en honor á verdade, a maior parte das obras que leu corresponden á outra lexislatura, a do goberno de coalición.
Toma a palabra o señor alcalde don Carlos Antonio Fernández Castro para dicir:   Corresponden á etapa de goberno deste alcalde
Intervén o voceiro do grupo municipal do BNG don Xosé Manuel Fernández López para dicir:  Pois que conste en acta este matiz,  de que parte desas obras corresponden á anterior lexislatura do goberno en coalición e non a este goberno actual.
Toma a palabra o señor alcalde don Carlos Antonio Fernández Castro para dicir: Como din moitas das placas que hai por aí, “sendo alcalde Carlos Fernández”. E en canto teña tempo encargareime de completar este pouco exhaustivo cadro de obras executadas, onde faltan moitísimas das executadas. Ten a palabra o señor Argibay.
Intervén o concelleiro do grupo municipal popular don Ramón García Argibay para formular as seguintes preguntas:

Sétima pregunta:  A primeira das miñas preguntas refírese ao porqué pola parte de Ames están colocados os postes das sinalizacións pero non os sinais.
Intervén o concelleiro de obras, servizos básicos, parques e xardíns, don Gustavo Nieto Santiago para dicir:  A razón é que o persoal está de vacacións por estas festas.

Oitava pregunta:  A seguinte pregunta é en canto á luz no cemiterio de Ortoño, porque me fixeron chegar uns veciños o dato de que esa luz parece ser que a paga a  comunidade veciñal, a parroquia, o que non ocorre noutros termos municipais nos que a electricidade a paga o concello ¿é así? e se é así  ¿por que?
Toma a palabra o señor alcalde don Carlos Antonio Fernández Castro para dicir:   Non teño ese dato agora, en todo caso esas son cuestións moitas veces non se corresponden con decisións do grupo de goberno, senón co xeito en que se fai a conexión co alumeado. Estamos descubrindo agora cousas como por exemplo que a Casa da Cultura non ten un abastecemento eléctrico adecuado, e houbo que facer moitas reformas. Averiguaremos qué sucede.
Novena pregunta:  Refírome ao  problema acontecido na rúa da Raxoeira nunha comunidade de propietarios, onde a empresa Espina & Delfín fixo unha obra provocada pola inundación e atasco dunhas tubarias de augas fecais. Deste tema xa falamos noutro pleno. A factura a pagou a comunidade de veciños, e a pregunta é ¿a referida empresa tiña licenza de obra? E tamén preguntamos se a obra, estando na beirarrúa ¿era de competencia da comunidade de veciños, como facturaron, ou do concello? Se hai licenza ¿poderíamos ter acceso a ela? Porque como toda obra que se faga terá que ter un permiso, non sei se licenza exactamente, pero si un permiso. Tamén pregunto se é unha práctica habitual que a empresa concesionaria dos servizos municipais, aínda que non actuara como concesionaria neste caso, que é outra das cousas que habería que saber, pida os cartos por anticipado antes de facer este tipo de obras.
Toma a palabra o señor alcalde don Carlos Antonio Fernández Castro para dicir:  Creo lembrar que pedíramos un informe á empresa Espina & Delfín sobre este asunto. Mañá verémolo e comunicarémosllo. En calquera caso, ás veces é difícil delimitar cándo a empresa concesionaria, que ten negocios privados, actúa como empresa municipal e cándo actúa por libre, e digo que é difícil dende o punto de vista externo, porque dende o concello sábese. Hai arquetas e pozos que non están exactamente no ámbito privado das parcelas,   como exemplo citarei que aquí, preto do concello, temos o caso dun edificio que na ampliación da beirarrúa descubrimos que tiña as arquetas de pluviais dentro da mesma beirarrúa. Polo tanto o feito de estar na beirarrúa non ten que ser sinónimo de público, xa que pode ser unha instalación derivada dunha execución privada anterior. Eu lembro, non hai moito tempo, cando na rúa Arxeriz do Milladoiro houbo que facer unha actuación por un asunto de seguridade, atopamos soterrado na propia vía pública un depósito de gasóleo ou fuelóleo, tendo que levantalo e quitalo dalí. Polo tanto,  o estar na beirarrúa pode deberse a que é un pozo de recollida de pluviais que baixa na perpendicular e queda ubicado alí ou pode deberse a outra clase de casuística similar.
Neste caso e polo que eu lembro se trata dunha actuación contratada pola comunidade de propietarios coa empresa Espina & Delfín, e a partires de aí, se a empresa se fía mais ou menos e esixe ou non o pago por adiantado, non deixa de ser unha relación particular. Pode haber un permiso e non ser necesariamente unha licenza de obras, xa que por razóns de urxencia, como pode ser o asolagamento dun soto por exemplo, pode darse unha autorización de actuación inmediata para evitar males maiores. Comprobarémolo e contestarémosllo con exactitude. 
Décima pregunta: A derradeira pregunta refírese a que o partido popular presentou por rexistro dous escritos solicitando un informe de secretaría en canto ás preguntas que facemos os grupos da oposición, e como ata o de agora non obtivemos resposta, preguntamos se se vai facer ou non.

Toma a palabra o señor alcalde don Carlos Antonio Fernández Castro para dicir:   Revisarémolo. Temos un traballo feito no departamento de Alcaldía no que pedimos ao departamento de actas un copia e pega dos rogos e preguntas formulados dende que tomamos posesión neste mandato. É intención desta alcaldía revisalas unha por unha –son moitas as preguntas, hai vintetantas nunha sesión plenaria- e é un traballo laborioso, xa que hai que compatibilizalo co traballo municipal diario, pero é a miña intención darlles unha revisión de todas elas, e se algunha queda por respostar, ver de ampliar a resposta, se é posible, porque nunca temos a intención de non contestar. Ogallá o podamos traer ao pleno deste fin de mes, para poder comezar o ano novo cos contadores a cero.

E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e tres horas e quince minutos do día oito de xaneiro de 2009 , de todo o que eu como secretaria certifico.

Vº Prace                                                                        A secretaria

O alcalde,

